
Nafarroako Gorteetako kide eta Unión del Pueblo Navarro talde parlamentarioari atxikita dagoen Iñaki Iriarte López jaunak, Legebiltzarreko Erregelamenduaren babesean, honako mozio hau aurkezten du, Osoko Bilkuran eztabaidatzeko: 
Nafarroako Gobernua premiatzen da Nafarroa osoan, hizkuntza-eremuetan eta eskualdeetan euskarazko zerbitzuei dagokienez dagoen eskaerari buruzko adierazleen sistema abian jar dezan
Zioen azalpena 
Euskararen Adierazleen Sistema sortu zenean, euskararen ezagutzari eta erabilerari buruzko datu estatistiko ugari jarri ziren adituen nahiz herritarren esku. Datu horiek –hamarkadak joan dira horiek jasotzen direnetik– oso baliagarriak dira euskararen egoera eta bilakaera ezagutzeko ez ezik, hizkuntza-politikak taxutzeko eta horiei buruz eztabaidatzeko oinarri faktiko gisa baliatzeko ere. 
Halere, dauzkagun datuak, asko diren arren, ez dira aski. Adibidez, ez daukagu udalei buruzko datu sistematiko eta gaurkoturik, eta horrek zaildu egiten du xeheki ezagutzea euskarak zer bilakaera duen herriz herri. Bereziki, ez daukagu datu zehatzik jakiteko herritarrek zer zerbitzu eskatzen dituzten euskaraz –publikoak nahiz pribatuak– administrazioan, kulturan, osasungintzan, hezkuntzan, eta abar. Nafarroa osoari, hizkuntza-eremuei nahiz eskualdeei buruzko datuak ezagutzea oso baliagarria izanen litzateke, gure lurraldeko euskaldunen erkidegoari baliabideak eta zerbitzuak eskaintzeko edo diruz laguntzeko erreferentziazko irizpide gisa baliatzeko orduan. 
Bestalde, datu horiek modu zintzo, zorrotz eta garden batez jaso eta herritar guztien esku jartzeak lagunduko luke hizkuntza-politikari buruzko eztabaidetan jarrera esentzialistak gainditzen eta gure erkidegoko sentsibilitate guztien artean abiaburu komun bat bilatzen hizkuntza-politikaren helburuei dagokienez eta, bereziki, gure errealitate soziolinguistikoa ikusita jakiteko zer giza baliabide eta baliabide ekonomiko diren beharrezkoak. 
Erabaki-proposamena:
1) Nafarroako Parlamentuak Nafarroako Gobernua premiatzen du –bereziki,  Memoria eta Bizikidetzako, Kanpo Ekintzako eta Euskarako Departamentua eta Euskarabidea– Nafarroan administrazioaren, kulturaren, osasungintzaren, hezkuntzaren, aisiaren eta gisakoen euskarazko zerbitzuei dagokienez dagoen eskaerari buruzko adierazleen sistema abian jar dezan. Sistema horrek, betiere, Nafarroa osorako, Nafarroako hizkuntza-eremuetarako eta eskualdeetarako datu globalak eskaini beharko ditu. 
2) Nafarroako Parlamentuak Nafarroako Gobernua premiatzen du Euskararen Kontseiluari eta Nafarroako Parlamentuan ordezkatuta dauden indarrei kontsulta egin diezaien euren ustez interes publikokoak izan daitezkeen adierazleak jasotzeari buruz. 
3) Nafarroako Parlamentuak Nafarroako Gobernuko departamentu eskuduna premiatzen du euskarazko zerbitzuen eskaerari buruzko adierazle horien mikrodatu estatistikoak, bai eta datu horiek ponderatzeko baliatzen diren irizpideak ere, publikoak izan daitezen, bai Euskarabidearen atarian, bai Nastat-en atarian. 

